
sabrapa. Samalem kita menang kira-kira toedjoe riboe, sekarang kita kalah kira-kira toedjoe belas riboe, djadi kita tjoema kalah satoe orang kira-kira lima riboe. Oewang sagitoe si laen kali ada gampang adja kaloe dia maoe balik poelang."

Maski poen moeloetnja kaloearken perkatahan begitoe, dalem hati, soeaminja Soan-nio ito ada berpikir laen, ia soeda, berbangkit dari medja djoedi dan doedoek minoem thee, tapi ingetannja masi teroes boeat pangenan atas ia poenja kamenangan jang soeda djadi berbalik kalah.

Kek-hoaij merasa enkonja poenja bitjara ada betoel djoega, tapi tida oeroeng ia soeda memaki dalem hati, katanja:

„Ini si boeaja Kalongan satoe kali goea misti bikin bresi dia poenja oewang, soepaja dia engga bisa ngedjagoin lagi dateng ka mari."

Kamoedian laloe ia poen berbangkit, dan pergi masoek dalem soeatoe kamar, dimana lantas disamboet oleh satoe prampoean moeda, jang sigra soeda bangoen dari rebanja tatkala meliat Kek-hoaij dateng mengoendjoengin.

„Menang lagi?"

„Kaloe engga ada si boeaja Kalongan, wa, bitjaranja loe djadi rebo sekali, Oen, tapi ini djadi berbalik kalah toedjoe belas riboe."

„Tadinja soeda menang brapa?"

„Ada adja kaloe kata tiga poeloe riboe ma."

„Wai soeda begitoe pengabisannja baba djadi djato kala begitoe banjak?“

„Ja, Oen, toedjoe belas riboe soeda djalan-djalan."

